
Profesion keguruan menuntut setiap guru sentiasa berusaha untuk meningkatkan kualiti 

profesionalisme agar berkompeten dan berkualiti dalam pembentukan modal insan yang 

berketerampilan demi kemajuan masyarakat dan negara. Ini adalah sesuai dengan 

peranan dan fungsi jawatan “Pegawai Pembimbing Pakar Pembangunan Sekolah” 

(SISC+) iaitu inisiatif sub Bidang Keberhasilan Utama Negara (NKRA) di bawah 

Program Transformasi Kerajaan (GTP) 1.0 Pelan Pembangunan Pendidikan Malaysia 

(PPPM) (2013-2025). Pegawai SISC+ berperanan membimbing pengajaran dan 
pembelajaran guru terpilih di sekolah kurang pencapaian. Kajian ini dilaksanakan 

bertujuan mengenal pasti tahap kualiti guru, bimbingan pengajaran dan kepuasan 

komunikasi di sekolah rendah. Selain itu, kajian ini juga menentukan hubungan antara 

bimbingan pengajaran dan kepuasan komunikasi dengan kualiti guru. Kajian ini juga 

menentukan pemboleh ubah kepuasan komunikasi sebagai mediator dalam hubungan 

antara bimbingan pengajaran dengan kualiti guru. Akhirnya kajian ini membangunkan 

model peramal kualiti guru yang dibimbing oleh pegawai SISC+ sekolah rendah di 

Malaysia. 

 

 

Analisis data kajian ini melibatkan 400 guru sekolah rendah dalam band 5, 6 dan 7 yang 

dibimbing oleh pegawai SISC+ di Malaysia. Kualiti guru yang dibimbing oleh SISC+ 
diukur dengan menggunakan instrumen Model Standard Guru Malaysia, Kementerian 

Pendidikan Malaysia (2010). Bimbingan pengajaran pegawai SISC+ pula diukur dengan 

Instrumen Bimbingan Pengurusan oleh Sohee et al. (2008) yang diadaptasi. Manakala 

pemboleh ubah kepuasan komunikasi diukur menggunakan Instrumen Kepuasan 

Komunikasi yang dihasilkan oleh Downs dan Hazen (1977). Data dianalisis 

menggunakan SPSS versi 21 dan dihuraikan secara deskriptif serta dimodelkan melalui 

perisian AMOS versi 24. Analisis statistik Model Persamaan Struktur (SEM) digunakan 

dalam kajian ini untuk huraian inferensi.  

Tahap keseluruhan tiga pemboleh ubah yang dikaji iaitu kepuasan komunikasi, 

bimbingan pengajaran dan kualiti guru di sekolah rendah Malaysia berada pada tahap 

tinggi. Bimbingan pengajaran mempunyai kesan langsung yang signifikan dengan 

kualiti guru. Begitu juga bimbingan pengajaran mempunyai kesan langsung yang 

signifikan dengan kepuasan komunikasi. Manakala kepuasan komunikasi tidak 

mempunyai kesan langsung dengan kualiti guru. Bimbingan pengajaran didapati 
berperanan sebagai faktor peramal kualiti guru manakala kepuasan komunikasi tidak 

berperanan sebagai faktor peramal kualiti guru dalam kajian ini. Secara keseluruhannya 

model ini memberi sumbangan sebanyak 70.6 peratus perubahan varian kualiti guru. 

Pemboleh ubah kepuasan komunikasi tidak berperanan sebagai mediator dalam 

hubungan antara bimbingan pengajaran dengan kualiti guru. Model bimbingan 

pengajaran ini memberi sumbangan dan pengaruh yang besar terhadap pembangunan 

kualiti guru di sekolah rendah Malaysia. Ini menunjukkan peranan pegawai SISC+ 

dalam membimbing guru secara berterusan adalah penting dalam meningkatkan kualiti 

guru sekolah rendah di Malaysia. 

 

 

Kata Kunci:  kualiti guru, bimbingan pengajaran, kepuasan komunikasi, pegawai 
pembimbing pakar pembangunan sekolah (SISC+). 

Teaching profession requires every teacher to always strive to improve the quality of 

professionalism in order to be competent and quality in the formation of skilled human 

capital for the progress of society and the country. This is in line with the role and 

function of the School Improvement Specialist Coaches (SISC+) which comes under the 

initiative of  National Key Result Areas’ (NKRA) Government Transformation Program 

(GTP) 1.0 Malaysian Education Blueprint. SISC+ officers play a major role in guiding 
the teaching and learning of selected teachers from underperforming schools. This study 

was conducted to identify the level of teacher’s quality, teaching guidance and 

communication satisfaction in primary schools. In addition, this study also determines 

the relationship between teaching guidance and communication satisfaction with 

teacher’s quality. This study also explores the variables of communication satisfaction 

as a mediator in the relationship between teaching guidance and teacher’s quality. 

Finally, this study developed a model of teacher’s quality guided by SISC+ officers for 

primary schools in Malaysia. 

 

 

The respondents of this study consisted of 400 primary school teachers guided by SISC+ 

officers from all over the country. The quality of teachers guided by SISC+ is measured 
using the instrument of the Model Standard Guru Malaysia, Ministry of Education 

Malaysia (2010). The teaching guidance of SISC+ officers was adapted and measured 

with the Management Guidance Instrument by Sohee et al. (2008). Whereas the 

construct of communication satisfaction was measured using the Communication 

Satisfaction Questionnaire developed by Downs and Hazen (1977). Data were analyzed 

using SPSS version 21 and modeled through AMOS software version 24. Statistical 

analysis of the Structure Equation Model (SEM) was used in this study for descriptive 

and inferential descriptions. 

The study of the overall level of three variables which is communication satisfaction, 

teaching guidance and teacher’s quality in Malaysian primary school is at a high level. 

Teaching guidance has a significant direct effect on teacher’s quality. Similarly, teaching 

guidance has a significant direct effect on communication satisfaction. Meanwhile 

communication satisfaction does not have a direct effect on teacher’s quality. Teaching 

guidance was found to play a role as a predictable factor in improving the quality of 
primary school teachers in Malaysia. In this study the communication satisfaction 

variable does not support as a mediator in the relationship between teaching guidance 

and teacher’s quality. Teaching guidance was found to play a role as a predictable factor 

of teacher’s quality. Overall this model contributes 70.6 percent variance change in 

teacher’s quality. Communication satisfaction did not support as a mediator in this 

model. The model significantly contributes to the quality of teachers in primary schools. 

This shows that the role of SISC+ officers in guiding teachers continuously is important 

in improving the quality of primary school teachers in Malaysia. 

 

 

Keywords:  teacher’s quality, teaching guidance, communication satisfaction, School 

Improvement Specialist Coaches (SISC +). 

BAB 1 

1 PENDAHULUAN 

1.1 Pengenalan  

Kajian ini adalah untuk mengenal pasti kualiti guru yang dibimbing oleh pegawai 

Pembimbing Pakar Pembangunan Sekolah (School Improvement Specialist Coaches - 

SISC+) di sekolah rendah Malaysia. Kualiti guru sebagai pemboleh ubah bersandar dan 

bimbingan pengajaran serta kepuasan komunikasi sebagai pemboleh ubah tidak 

bersandar dimodelkan dalam kajian ini. Kepuasan komunikasi dikaji sebagai mediator 

di antara kualiti guru dan bimbingan pengajaran. Ketiga-tiga aspek ini merupakan 

perkara penting dalam proses pembangunan sekolah. Perkara yang berkaitan aspek 
tersebut dihuraikan dalam bab ini. Latar belakang kajian, masalah kajian, objektif kajian, 

persoalan kajian, hipotesis kajian dan kepentingan kajian dikemukakan dalam bab ini 

secara menyeluruh. 

1.2 Latar Belakang Kajian  

Sistem pendidikan Malaysia mengalami perubahan dalam lima dekad yang lalu sejak 

Laporan Razak, Laporan Rahman Talib, Laporan Jawatankuasa Kabinet, penggubalan 

Akta Pendidikan 1996, Pelan Induk Pembangunan Pendidikan 2006-2010, sehingga 

Pelan Pembangunan Pendidikan Malaysia 2013-2025 (PPPM). Sistem pendidikan 

merupakan tunjang pembangunan negara yang bertanggungjawab dalam melahirkan 

modal insan yang berkemahiran, berpengetahuan dan bersikap positif. Melalui sistem 

pendidikan tersebut pembangunan modal sosial dan ekonomi dapat dijamin bagi 

melengkapkan masyarakat dengan kemahiran untuk bersaing di pasaran kerja selaras 

dengan Falsafah Pendidikan Kebangsaan (FPK). 

Menteri Pendidikan Tan Sri Muhyiddin Yassin pada tahun 2013, memberi jaminan akan 

komitmen kerajaan dalam menjalankan tranformasi pendidikan bagi tempoh 13 tahun 
akan datang demi melengkapkan setiap murid dengan kemahiran dan bagi menghadapi 

cabaran abad ke-21. 

Kejayaan sesuatu sistem pendidikan adalah hasil usaha dan kegigihan para guru, 

pentadbir dan pegawai di setiap aras yang menjadi teras kekuatan Kementerian 

Pendidikan Malaysia (KPM). Walaupun negara telah mengecapi kejayaan meningkatkan 

peluang pendidikan sejak kemerdekaan, namun usaha untuk mencapai aspirasi yang 

tinggi pada peringkat global semakin sengit dan perlu dipertingkatkan. Oleh itu, KPM 

telah menggubal perubahan besar dalam sistem pendidikan seperti mana dirancang 

dalam PPPM, perubahan ini bukan sekadar melibatkan penambahan bilangan kakitangan 

dan kemudahan infrastruktur, tetapi menjurus ke arah usaha untuk memahami dan 

menambah baik proses pembelajaran dan pemudahcaraan (PdPc). 

Proses penambahbaikan dalam pendidikan hanya akan berlaku dengan wujudnya 

program perkembangan profesionalisme guru yang merupakan mekanisme penting 

dalam memenuhi keperluan perubahan sistem pendidikan negara (Ghani & Adnan, 

2015). Profesion keguruan menuntut setiap guru sentiasa berusaha untuk meningkatkan 

kualiti profesionalisme agar menjadi guru yang kompeten dan berkualiti memandangkan 

guru memainkan peranan dalam pembentukan modal insan, pembangunan sumber 
manusia, masyarakat dan negara (Subramaniam, 1995; Abdul Rafie, 2002; Abdul 

Shukor, 2004). Keberkesanan kualiti pengajaran guru merupakan aspek penting dalam 

melakukan transformasi pendidikan untuk meningkatkan keberhasilan murid. KPM juga 

beriltizam meningkatkan kualiti pengajaran di sekolah melalui pemberian ganjaran 

kepada guru yang berkualiti serta berhasrat menyediakan laluan kerjaya yang lebih baik 

(KPM, 2012). 

PPPM menegaskan aspirasi sistem dan aspirasi murid sebagai dua tonggak utama dalam 

transformasi sistem pendidikan di Malaysia. Aspirasi murid dalam meningatkan 

kemahiran berfikir merupakan satu komponen utama dalam melahirkan murid yang 

seimbang selaras dengan FPK. Aspirasi ini membantu setiap murid belajar kecuali 

memperoleh ilmu pengetahuan sepanjang hayat melalui perasaan ingin tahu untuk 

membolehkan mereka menghubung kait pelbagai disiplin ilmu dan mencipta ilmu yang 
baharu. Pelbagai kemahiran kognitif termasuk penaakulan dan pemikiran kritis, kreatif 

serta inovatif perlu dikuasai oleh murid demi kejayaan. Perkara ini masih memerlukan 

perhatian, supaya murid yang kurang berupaya dapat mengaplikasikan ilmu 

pengetahuan dan berfikir secara kritis di luar konteks akademik (KPM, 2012). 

Mengikut Bahagian Profesionalisme Guru (2018), guru berkualiti merupakan guru yang 

mempunyai tahap amalan nilai profesionalisme keguruan, pengetahuan dan kefahaman 

serta kemahiran PdPc yang tinggi bagi membolehkan mereka berfungsi sebagai guru 

profesional dengan berkesan. Guru memainkan peranan penting dalam pembangunan 

sesebuah masyarakat dan negara bagi membentuk generasi masa depan. Aspek 

merealisasikan dan transformasi profesion keguruan sebagai profesion pilihan 

merupakan anjakan keempat di bawah PPPM 2013-2025. Ini menunjukkan profesion 
perguruan merupakan penggerak utama dalam sistem pendidikan. Oleh yang demikian 

sebarang perubahan dan transformasi perlu memberi perhatian terhadap kualiti guru. Ini 

disebabkan perubahan yang berlaku terhadap kerjaya guru mempengaruhi kualiti 

pencapaian murid (Muhammad Faizal, 2013; Ahmad Marzuki, 2013; Nor Hidayah, 

2014; Mohd Faiz, 2016).  

Guru yang berkompetensi perlu memiliki ciri-ciri seperti kecakupan bidang, mengenali 

pelbagai kaedah mengajar, penguasaan kaedah mengajar, penglibatan murid dalam 

pengajaran, bersemangat, susunan dan kejelasan. Seorang guru perlu mempunyai 

pengetahuan dan kemahiran yang mendalam berkaitan bidangnya supaya dapat 

merancang dan mengajar dengan lebih baik dengan berkeyakinan dalam mengawal kelas 

dengan baik. Kesedaran dalam kalangan guru adalah penting berkaitan apa yang 

dipelajari di pusat pengajian, tidak semestinya memenuhi keperluan di sekolah. 
Bagaimanapun, guru yang berkualiti akan terus menerima tanggungjawab dan 

mempelajari perkara yang mereka rasakan belum kompeten. 

Pella (2015) mendapati guru yang berkualiti dan berkesan di dalam kelas merupakan 

guru yang mampu menyampaikan pengetahuan, konsep dan kemahiran kepada murid 

dengan kaedah yang terbaik. Kemampuan guru dalam menyampaikan pengajaran yang 

berkesan dan berkualiti merupakan suatu elemen yang penting dalam proses PdPc, lebih-

lebih lagi guru merupakan agen utama dalam melaksanakan perubahan dalam 

kurikulum. Kegagalan guru untuk melaksanakan PdPc yang berkesan kemungkinan 
besar menghalang perubahan kurikulum dilaksanakan dengan baik (Sulaiman, Mohd 

Ayub, & Sulaiman, 2015). Guru perlu memiliki pengetahuan kandungan dan pedagogi 

yang baik agar memberikan pengajaran yang berkualiti dan berkesan dalam kelas (Ball, 

Thames & Phelps, 2008; Lee Shing, Mohd Saat & Heng Loke, 2018; Pella, 2015; 

Shulman, 1987). Sementara itu, Starkey (2016) menegaskan tanpa pengetahuan 

kandungan dan pedagogi yang baik, pengajaran guru menjadi kurang berkesan dan 

murid gagal mendapat ilmu sepatutnya. Kualiti guru kerap kali diberi fokus dalam 

penyelidikan pendidikan (Ballou & Podgursky, 1997). Kualiti guru bukan sahaja dilihat 

melalui kompetensi, kelayakan, pengetahuan dan kemahiran yang dimiliki tetapi juga 

dilihat melalui semangat, dedikasi dan komitmen mereka. Menurut Yusof dan Tumirah 

(2011), guru berkualiti merupakan guru yang berkeyakinan tinggi, memiliki tingkah laku 

positif, dapat mengawal dan mengatasi sesuatu situasi atau masalah dengan baik dan 
kreatif. Guru yang berkualiti adalah mereka yang berkomited, berdedikasi dan ikhlas 

dalam melaksanakan tugas yang diberi (Mohd, 2006; Nordin, Gusti & Keeves, 2010) 

dan seterusnya menghasilkan PdPc yang berkesan serta membantu meningkatkan kualiti 

pembelajaran murid (Ibrahim & Marzuki, 2011). 

Sekolah Malaysia memerlukan perubahan secara berterusan bagi mengekal dan 

meningkatkan prestasi secara berkesan. Perkara ini termaktub dalam misi KPM dan 

merupakan wawasan serta agenda penting dalam pembangunan potensi murid 

sepenuhnya dan memenuhi aspirasi negara (Bahagian Perancangan Dasar dan 

Penyelidikan, 1999). Komitmen dari kepimpinan sekolah dan guru yang menjadi 

tonggak utama, sangat diperlukan untuk mengekal dan meningkatkan prestasi serta 

kemenjadian murid dalam kurikulum, kokurikulum dan sahsiah di peringkat sekolah. 

Hala Tuju Jemaah Nazir dan Jaminan Kualiti 2010-2015 menyatakan JNJK komited 

dalam mewujudkan pendidikan berkualiti dengan membantu meningkatkan kualiti PdPc. 

Ini menggambarkan betapa pentingnya guru yang berkualiti dalam sistem pendidikan. 

Menurut Maulana, Helms-Lorenz dan Grift (2015) guru harus mempunyai rasa 

tanggungjawab dalam melaksanakan PdPc yang dapat menarik minda murid. Rasa 

tanggungjawab ini merangkumi kesedaran terhadap pelbagai kemahiran yang perlu ada, 

contohnya penambahbaikan kaedah pengajaran, menguasai teknologi untuk keperluan 

dan mempermudah proses pendidikan, membina suasana yang harmoni, serta 

membentuk hubungan mesra dalam proses PdPc (Syafrimen, 2010) pemilihan media 

pembelajaran yang tepat dan bersesuaian dengan mata pelajaran serta mengikut 

perkembangan murid (Rahayu, Syafril & Yuberti, 2017).Seterusnya untuk menjayakan 

PdPc tersebut guru perlu bermotivasi tinggi bagi memacu minat belajar murid (Serafin, 
2016; Syafrimen, Ishak & Erlina, 2017). Dengan pembelajaran yang aktif di kalangan 

murid dapat memaksimumkan pencapaian hasil belajar (Karacop, 2016). 

Kecemerlangan kepemimpinan dan kualiti guru sering kali dikaitkan dengan perubahan 

dan keberkesanan pelaksanaan sistem pendidikan dalam sesebuah sekolah (Kantrowitz 

& Wingert, 2000). Kemajuan dan pembangunan sesebuah negara sering dikaitkan 

dengan sistem pendidikan, kepimpinan sekolah, kualiti guru dan pencapaian murid (Wan 

Mohd Zahid  & Wan Mohd Noordin, 1993; Abdul Shukur Abdullah, 1995, 1998, 2004). 

Selaras dengan matlamat untuk meningkatkan kualiti guru, KPM telah membangunkan 
Program Transformasi Daerah (PTD) agar Jabatan Pendidikan Negeri (JPN) dan Pejabat 

Pendidikan Daerah (PPD) dapat meningkatkan prestasi sekolah di bawah 

pengawasannya. Program ini bermatlamat mengurangkan sekolah berpencapaian rendah 

kepada sifar, mengurangkan jurang pencapaian pendidikan antara murid bandar dan luar 

bandar sebanyak 25 peratus dan meningkatkan kehadiran murid sebanyak 95 peratus. 

PTD menganjakkan tanggungjawab KPM yang melibatkan sekolah kepada JPN dan 

PPD. JPN berperanan menyokong usaha PPD dalam melaksanakan tanggungjawab 

baharu dan mengurangkan penglibatan secara terus dengan sekolah (PPPM, 2012).  

Seterusnya, peranan dan fungsi PPD juga bertambah dengan bertindak sebagai barisan 

hadapan dan menyokong peningkatan konsisten prestasi ke pencapaian sekolah. PPD 

terlibat secara langsung dengan sekolah secara lebih kerap bagi tujuan melatih, 

membimbing dan memantau prestasi sekolah. Peluasan peranan ini melibatkan 
penetapan sasaran setiap sekolah, penyediaan bimbingan untuk guru dan pengetua atau 

guru besar, pemantauan dan penggunaan data untuk memaklumkan aktiviti 

penambahbaikan sekolah, memastikan pengetua atau guru besar dan guru 

bertanggungjawab terhadap prestasi, mengadakan dialog prestasi, mewujudkan 

kerjasama dan perkongsian maklumat antara sekolah dan menetapkan pemberian sumber 

kepada sekolah yang paling memerlukannya (PPPM, 2012). 

Urutan daripada usaha tersebut, PPPM (2013-2025) dasar perjawatan SISC+ telah 

diwujudkan dan diperjelaskan peranan. Para pegawai SISC+ yang dilantik adalah dalam 

kalangan Guru Cemerlang yang telah mengikuti latihan intensif bagi membantu 

melaksanakan tugas bimbingan kepada guru terpilih dalam aspek pedagogi berdasarkan 

mata pelajaran Bahasa Melayu, Bahasa Inggeris dan Matematik. Pegawai SISC+ yang 
ditempatkan di PPD, perlu ke sekolah yang dipantau sekurang-kurangnya empat kali 

dalam setahun bagi tujuan mengenal pasti masalah yang dihadapi oleh setiap guru yang 

dikenal pasti serta merancang program intervensi yang sesuai dijalankan di sekolah 

berkenaan bersama-sama dengan Rakan Peningkatan Sekolah (School Improvement 

Partner- SIPartner). Bimbingan dilaksanakan bagi sekolah berpencapaian rendah iaitu 

sekolah band 5, 6 dan 7 (PPPM, 2012), namun sekolah band 1 hingga 4 tidak terlibat 

dalam bimbingan yang diberikan oleh pegawai SISC+.   

Inisiatif pelaksanaan bimbingan adalah bagi meningkatkan prestasi guru secara 

menyeluruh bagi mengurangkan jurang antara sekolah dalam sistem pendidikan 

Malaysia mengikut kehendak PPPM (2013-2025). Pelaksanaan bimbingan ini juga akan 

memberi impak terhadap pembelajaran murid dan pencapaian serta dapat bersaing dalam 

dunia globalisasi. Bimbingan pegawai SISC+ secara langsung membantu meningkatkan 
modal insan bagi negara.   

Pegawai SISC+ perlu menjalankan tanggungjawab berdasarkan cadangan rancangan 

tugas dalam seminggu. Dalam melaksanakan bimbingan ini, pegawai SISC+ perlu 

melaksanakan bimbingan seperti yang disaran iaitu sebelum, semasa dan selepas sesuatu 

PdPc dijalankan. Dalam seminggu tiga hari digunakan untuk bimbingan di sekolah dan 

satu setengah hari untuk program nasional, membuat laporan, berbincang dan 

bermesyuarat. Bimbingan pengajaran yang menjadi tugas utama pegawai SISC+, lebih 
memberikan kesan kepada pembentukan kualiti guru, khususnya dalam aspek 

perancangan dan pelaksanaan pengajaran. Melalui bimbingan ini, pegawai SISC+ dapat 

menggunakan segala sumber yang ada untuk membimbing guru dalam mewujudkan 

persekitaran pembelajaran menarik dan seterusnya dapat menyerlahkan potensi masing-

masing terutamanya dalam aspek amalan pengajaran.  

Pihak pengurusan sekolah adalah bertanggungjawab dalam memastikan semua guru di 

sekolah berkenaan mencapai tahap PdP yang cemerlang (Ong, Zamri & Mohd Izham, 

2017). Dalam usaha untuk meningkatkan kecemerlangan guru pihak pentadbiran 

sekolah melaksanakan pencerapan secara berterusan serta memberi latihan dan 

bimbingan secara terancang. Melalui pencerapan tersebut pihak pentadbiran sekolah 

mengenal pasti guru-guru yang masih belum menguasai kaedah PdP serta belum 

mencapai tahap yang dikehendaki. Guru berkenaan disenaraikan dan dirujuk kepada 
pegawai SISC+. Tanggungjawab pegawai SISC+ adalah melaksanakan bimbingan 

secara terancang terhadap guru-guru berkenaan mengikut panduan dan tatacara yang 

disediakan. 

Dalam membimbing guru yang terpilih pegawai SISC+ memerlukan penguasaan 

komunikasi yang baik. Komunikasi yang berkesan mempunyai empat ciri iaitu 

kefahaman, keseronokan, menjaga kepercayaan sasaran dan adanya tindakan yang 

menyusuli (Amir & Ahmad, 2016). Komunikasi yang baik dapat meningkatkan 

pemahaman dan melaksanakan tugas dengan berkesan. Komunikasi dianggap sebagai 

nadi sesebuah organisasi (Rogers, 1967) dan individu dalam sesebuah organisasi 

(Myers, 1964). 

Menteri Pendidikan Mahdzir Khalid (2016 & 2017) dalam perutusan KPM menekankan 
kepentingan untuk komunikasi secara berkesan. Pada tahun 2016 menyatakan 

komunikasi dua hala di kalangan pegawai, guru dan staf; manakala pada tahun 2017 pula 

menekankan tentang perlunya komunikasi berkesan dengan masyarakat. Komunikasi 

yang berkesan dapat meningkatkan kepuasan seseorang insan dan hasil kerjanya. Begitu 

juga kepuasan komunikasi dalam organisasi merupakan satu penghubung di antara 

pemimpin dan orang yang dipimpin supaya dapat menggerakkan tenaga secara tersusun 

dalam mencapai objektif yang dirancang. Kepuasan komunikasi yang berkesan dianggap 

sama pentingnya dengan perancangan dan pelaksanaan sesuatu program atau inisiatif. 

Justeru, kepuasan komunikasi memainkan peranan penting dalam menjayakan 

bimbingan pengajaran yang diberikan oleh pegawai SISC+ dalam meningkatkan kualiti 

guru yang dibimbing. Maka dalam kajian ini kepuasan komunikasi diketengahkan 

sebagai mediator di antara kualiti guru dan bimbingan pengajaran yang diberikan oleh 
pegawai SISC+. 

Oleh yang demikian, kajian ini dilakukan secara menyeluruh untuk mengkaji persepsi 

terhadap bimbingan pengajaran pegawai SISC+ dan kepuasan komunikasi sebagai 

mediator serta hubungannya dalam meningkatkan kualiti guru yang dibimbing sangat 

relevan dan bertepatan dengan transformasi pendidikan serta perubahan globalisasi 

pendidikan bagi melahirkan guru yang berkualiti seperti yang dihasratkan oleh KPM. 

1.3 Pernyataan Masalah  

Bimbingan pegawai SISC+ merupakan satu inisiatif baharu dalam sistem pendidikan 

Malaysia. KPM memperuntukan pelbagai sumber dari segi latihan, kewangan, 

perjawatan dan lain-lain kemahiran bagi memastikan pelaksanaan bimbingan mencapai 

hasrat yang dijangkakan. Pelaksanaan bimbingan ini perlu dikaji bagi mendapatkan 
maklumat terperinci dari semasa ke semasa bagi membantu KPM supaya memastikan 

bimbingan berkenaan mencapai matlamat yang diperlukan. Pelaksanaan bimbingan 

pegawai SISC+ ini masih di peringkat awal yang memerlukan pengenal pastian kekuatan 

dan kelemahan bagi usaha penambahbaikan. Ini adalah kerana dengan pemantapan 

bimbingan ini bukan sahaja dapat membantu guru yang dibimbing (GDB), malah KPM 

dan negara dalam membentuk modal insan yang berkualiti. 

Seterusnya data kajian yang dijalankan di EPRD, KPM (2014) menyatakan pegawai 

SISC+ menghadapi masalah utama dalam penerimaan oleh GDB. GDB bersikap negatif, 

beranggapan hanya mencari kelemahan dan tidak menerima kehadiran pegawai SISC+. 

Malahan, pegawai SISC+ dilabelkan sebagai masih kabur dengan standard prosedur 

operasi yang ditetapkan oleh KPM (KPM, 2014). Hasil kajian ini membuka ruang untuk 
mengkaji secara lebih mendalam untuk mendapatkan maklumat yang lebih terperinci. 

Berdasarkan laporan kebangsaan pemeriksaan pelaksanaan Program Transformasi 

Sekolah 2025 (TS25) kohort 1 JNJK KPM, (2018) mendapati kualiti pengajaran guru 

secara keseluruhan berada pada taraf sederhana iaitu 71.54 peratus daripada 298 

pengajaran yang dicerap. Di mana sangat sedikit PdPc iaitu 4.03 peratus berada pada 

taraf cemerlang, 31.54 peratus PdPc berada pada taraf baik, 60.07 peratus PdPc bertaraf 

sederhana dan 4.36 peratus berada pada taraf lemah. Laporan ini juga memetik bahan 

antara faktor yang menyebabkan PdPc bertaraf sederhana dan lemah adalah disebabkan 

guru masih mengamalkan PdPc berpusatkan guru, kurang menguasai isi kandungan 

pelajaran, aktiviti yang dirancang tidak berfokus pada objektif, penggunaan kemahiran 

berfikir kritis dan kreatif tidak diamalkan serta objektif tidak dicapai. 

Fokus utama guru adalah mengajar dan mendidik anak murid. PdPc merupakan bidang 
utama para guru. Di Malaysia guru dicerap dengan menggunakan instrumen Standard 

Kualiti Pendidikan Malaysia (SKPM). Instrumen ini dijadikan panduan oleh Nazir 

Sekolah, Pegawai JPN, PPD dan Pengetua/Guru Besar dalam memastikan sekolah 

mencapai tahap yang ditetapkan oleh KPM. Ini sepertimana dilaporkan dalam PPPM 

(2012), yang membentuk kepada persepsi yang berbeza tentang pencerapan PdPc 

berkualiti antara sekolah dan Jemaah Nazir dan Jaminan Kualiti (JNJK). Sekolah 

menyatakan 63 peratus adalah Baik atau Cemerlang, berbanding JNJK menyatakan 

hanya 13 peratus sahaja mencapai tahap tersebut. Perbandingan hasil kedua-dua 

pencerapan ini menunjukkan bahawa guru perlu berusaha bagi meningkatkan kaedah 

pengajaran sedia ada untuk menyampaikan pengetahuan dan kemahiran baharu yang 

dihasratkan oleh KPM melalui PPPM (KPM, 2012). Ini menunjukkan kualiti guru perlu 

dipertingkatkan supaya pencapaian murid meningkat.  

Secara keseluruhannya kajian terdahulu masih belum menggabungkan aspek 

kualiti guru, bimbingan pengajaran dan kepuasan komunikasi dalam satu 

kerangka teori. Kajian ini direka bentuk dengan memberi tumpuan terhadap 

faktor peramal dan mediator bagi kualiti guru sekolah rendah Malaysia. 
Bimbingan pengajaran dan kepuasan komunikasi dikaji sebagai peramal kepada 

kualiti guru. Selain itu kepuasan komunikasi juga dikaji sebagai mediator dalam 

hubungan bimbingan pengajaran dengan kualiti guru. Kajian ini juga mencari 
hubungan antara ketiga-tiga pemboleh ubah iaitu kualiti guru, bimbingan 

pengajaran dan kepuasan komunikasi. Demografi sekolah rendah Malaysia 

adalah unik dan terdiri daripada tiga aliran utama iaitu SK, SJKC dan SJKT. 

Maka kajian ini meliputi semua aliran sekolah rendah di peringkat kebangsaan 
supaya dapat memberi maklumat ilmiah yang bermakna kepada perancangan 

dan pelaksanaan dasar di peringkat KPM dan kepada teori. 

1.4 Objektif Kajian 

Kajian dijalankan bagi menentukan hubungan bimbingan pengajaran dan kepuasan 

komunikasi kepada kualiti guru yang dibimbing oleh pegawai SISC+ selain menentukan 

peramal kepada kualiti guru. Secara khususnya kajian ini dilaksanakan untuk: 

1. Menentukan tahap bimbingan pengajaran, kepuasan komunikasi dan kualiti 

guru yang dibimbing oleh pegawai SISC+. 

2. Menentukan hubungan antara bimbingan pengajaran dengan kepuasan 

komunikasi dan kualiti guru yang dibimbing oleh pegawai SISC+. 

3. Menentukan hubungan antara kepuasan komunikasi dengan kualiti guru yang 

dibimbing oleh pegawai SISC+. 

4. Menentukan model peramal dalam hubungan antara bimbingan pengajaran dan 

kepuasan komunikasi dengan kualiti guru yang dibimbing oleh pegawai SISC+. 

5. Menentukan kepuasan komunikasi sebagai mediator antara bimbingan 
pengajaran dengan kualiti guru yang dibimbing oleh pegawai SISC+. 

1.5 Persoalan Kajian 

Persoalan kajian dibentuk bagi menjawab objektif. Ia juga membantu mendapatkan 

maklumat yang lebih terperinci dan khusus bagi keperluan kajian. Persoalan kajian 

dibentuk seperti berikut:  

1. Apakah tahap kualiti guru yang dibimbing oleh pegawai SISC+? 

2. Apakah tahap bimbingan pengajaran yang  dibimbing oleh pegawai SISC+? 

3. Apakah tahap kepuasan komunikasi yang dibimbing oleh pegawai SISC+? 

 

 

1.6 Hipotesis Kajian  

Hipotesis kajian ini ialah :  

H1.  Terdapat kesan langsung antara bimbingan pengajaran dengan kualiti guru  

yang dibimbing oleh pegawai SISC+. 

H2.  Terdapat kesan langsung antara kepuasan komunikasi dengan kualiti guru yang 

dibimbing oleh pegawai SISC+. 

H3.  Terdapat kesan langsung antara bimbingan pengajaran dengan kepuasan 

komunikasi terhadap kualiti guru yang dibimbing oleh pegawai SISC+. 

H4.  Bimbingan pengajaran dan kepuasan komunikasi berperanan sebagai peramal 

terhadap kualiti guru yang dibimbing oleh pegawai SISC+. 

H5.  Kepuasan komunikasi berperanan sebagai mediator dalam hubungan antara 

bimbingan pengajaran dengan kualiti guru yang dibimbing oleh pegawai SISC+. 

1.7 Kepentingan Kajian 

Matlamat KPM adalah untuk memperkasakan proses PdPc di sekolah. Kajian ini boleh 

dijadikan asas dalam soal dasar pendidikan di KPM untuk mewujudkan satu modul yang 

standard berkaitan bimbingan pengajaran kepada guru. Di samping itu mereka yang 

terlibat dalam pembentukan dasar juga boleh merangka satu garis panduan yang standard 

dalam memberikan bimbingan pengajaran kepada guru. Pembinaan modul dan garis 

panduan tersebut haruslah berfokus kepada aspek pedagogi yang perlu dikuasai oleh 

setiap guru yang berkompeten dan berkualiti.  

Kajian ini juga sangat berguna kepada pihak pengurusan KPM, JPN, PPD dan sekolah 

yang terlibat. Ini kerana melalui kajian ini KPM, JPN, PPD dan sekolah dapat 

mengetahui tahap kualiti bimbingan oleh pegawai SISC+ terhadap GDB. lni boleh 

dijadikan asas untuk menambah baik kemahiran pegawai SISC+ yang akan terlibat 

dalam bimbingan terhadap GDB di sekolah. Sementara itu pihak pengurusan sekolah 

juga boleh jadikan sumber rujukan bagi membentuk guru yang berinovasi dan komited. 

Di samping itu kajian ini perlu dijalankan agar dapat membantu pegawai SISC+ untuk 

mengenal pasti aspek bimbingan pengajaran yang berkesan dilaksanakan dan diamalkan 

oleh GDB ketika mereka menjalani bimbingan. Maklumat berkaitan dengan pelaksanaan 

bimbingan pengajaran ini akan dapat membantu pegawai SISC+ untuk menilai semula 

amalan bimbingan pengajaran yang telah diamalkan oleh GDB sebelum ini.  

Seterusnya kajian ini perlu dilaksanakan supaya pegawai SISC+ dapat mengenal pasti 

kekuatan dan kelemahan dalam aspek bimbingan pengajaran agar dapat diaplikasikan 

sepenuhnya oleh guru untuk menyelesaikan masalah PdPc berasaskan kepada bukti 

empirikal dan bukan andaian semata-mata. Seterusnya para pegawai SISC+ juga akan 

mendapat pengetahuan baharu berkaitan amalan bimbingan pengajaran yang paling 

tinggi dan perlu dikuasai oleh guru ke arah melahirkan guru yang berkualiti dengan 

mengamalkan sepenuhnya kemahiran PdP di sekolah.  

Dapatan kajian boleh digunakan oleh pegawai SISC+ untuk menilai semula tugas dan 

peranan mereka dalam bimbingan pengajaran, menghadiri seminar, kursus atau latihan 

supaya mereka sendiri turut mendapat pendedahan dalam aspek bimbingan pengajaran 

dan maklumat terkini berhubung bimbingan pengajaran yang sesuai dan dapat 

diaplikasikan dalam konteks sekolah semasa. Kajian ini juga bermanfaat kepada GDB. 

Melalui kajian ini, GDB akan dapat mengenal pasti amalan pengajaran yang sepatutnya 

diaplikasikan untuk menghasilkan pengajaran berkesan. Hasil kajian juga akan dapat 

membantu GDB membentuk diri supaya menjadi guru berkualiti seperti yang dinyatakan 

dalam matlamat dan objektif Standard Guru Malaysia (SGM) (2010). Selain itu kajian 

ini perlu dilaksanakan supaya segala masalah pengajaran di kalangan guru sekolah Band 

5, 6 dan 7 akan dapat diatasi, khususnya dari aspek pengetahuan dan kefahaman, 
kemahiran PdP, perancangan pengajaran, pelaksanaan pengajaran, refleksi, nilai 

profesionalisme keguruan serta sikap dan sahsiah. Akhirnya dapatlah dirumuskan 

bahawa aspek bimbingan pengajaran pegawai SISC+ perlu dikaji dan dikenal pasti agar 

dapat dilakukan penambahbaikan terhadap bimbingan pengajaran yang dijalankan 

kepada setiap guru yang terpilih. 

1.8 Limitasi Kajian  

Kajian ini tertumpu pada GDB oleh pegawai SISC+ di sekolah rendah iaitu SK, SJKC 

dan SJKT seluruh Malaysia. Maklumat dan perspektif yang disertakan dalam kajian ini 

adalah tidak menyeluruh dan tidak boleh diperluaskan untuk semua sekolah di Malaysia. 

Beberapa pemboleh ubah bagi kajian ini dipilih berdasarkan cadangan kajian lepas iaitu 

bimbingan pengajaran sebagai pemboleh ubah tidak bersandar dan kepuasan komunikasi 

sebagai mediator dan kualiti sekolah sebagai pemboleh ubah bersandar. Kajian ini 

merupakan kajian berbentuk kuantitatif dengan penggunaan soal selidik sebagai 

instrumen kajian. Soal selidik yang digunakan dalam kajian ini adalah soal selidik dari 

dalam dan luar negara yang diadaptasikan.  

Sekolah yang dipilih melibatkan tiga jenis sekolah iaitu SK, SJKC dan SJKT yang 
menggunakan bahasa pengantara dan budaya yang berbeza. Maklumat yang diperoleh 

hanya terhad kepada sebilangan kecil responden dari setiap sekolah. Ketepatan 

maklumat daripada responden adalah terbatas mengikut kefahaman dan kesediaan dalam 

menjawab soal selidik yang diedarkan. Selain itu kejujuran dan keikhlasan dalam 

menjawab soal selidik juga mempengaruhi data yang terkumpul.  

1.9 Definisi Istilah  

Skop kajian tertakluk kepada definisi istilah yang diberikan adalah bersesuaian dengan 

tujuan dan objektif kajian yang dijalankan. Antara definisi dalam kajian ini adalah 

seperti berikut:  

1.9.1 Kualiti Guru 

Kualiti guru merujuk kepada keupayaan dan kemampuan seseorang guru untuk 

merancang serta melaksanakan PdPc yang berkesan dan bermutu (Abdul Shukor 2004). 

Syed Ismail (2013) pula menyatakan kualiti guru ialah guru yang memenuhi keperluan 

murid dalam pelbagai aspek sama ada dari segi PdPc, sahsiah, kemahiran, kepakaran dan 

pengurusan. Kajian ini merujuk kualiti guru sebagai pengetahuan dan kefahaman, 

kemahiran PdP, perancangan pengajaran, pelaksanaan pengajaran, refleksi, nilai 

profesionalisme keguruan serta sikap dan sahsiah yang dibimbing oleh pegawai SISC+ 

terhadap GDB. Pemboleh ubah kualiti guru meliputi dimensi pengetahuan dan 

kefahaman, kemahiran PdP, perancangan pengajaran, pelaksanaan pengajaran, refleksi, 
nilai profesionalisme keguruan serta sikap dan sahsiah. 

Pengetahuan dan Kefahaman  

Pengetahuan dan kefahaman dalam kajian ini bermaksud GDB menguasai kandungan 

mata pelajaran yang diajar. 

Kemahiran Pengajaran dan Pembelajaran 

Kemahiran pengajaran dan pembelajaran dalam kajian ini bermaksud GDB berupaya 

menggunakan pelbagai strategi pengajaran yang sesuai mengikut kebolehan murid. 

Perancangan Pengajaran  

Dalam kajian ini perancangan pengajaran merujuk kepada rancangan pelajaran harian 

GDB merangkumi pelbagai aspek seperti objektif, aktiviti, sumber pendidikan, latihan 

dan penerapan nilai dalam masa yang diperuntukkan. 

Pelaksanaan Pengajaran  

Pelaksanaan pengajaran dalam kajian ini bermaksud GDB berupaya menyampaikan 

pengajaran seperti yang dirancang bagi mencapai hasil pembelajaran.  

Refleksi  

Refleksi dalam kajian ini bermaksud catatan selepas pengajaran dan pembelajaran bagi 

menilai kekuatan dan kelemahan untuk tindakan penambahbaikan. 

Nilai Profesionalisme Keguruan  

Nilai profesionalisme keguruan merujuk kepada pengetahuan, kemahiran dan nilai yang 
diperoleh oleh GDB.  

Sikap dan Sahsiah  

Sikap dan sahsiah dalam kajian ini bermaksud GDB mempunyai tingkah laku positif dan 

nilai-nilai kerohanian sebagai guru. 

Kajian ini menggunakan instrumen kualiti guru (Syed Ismail, 2013) yang diadaptasi 

daripada SGM, KPM (2010) untuk mengukur pemboleh ubah ini. 

1.9.2 Bimbingan Pengajaran 

Bimbingan merupakan satu proses pujukan untuk mempengaruhi orang lain bagi 

mencapai objektif secara kolektif antara pemimpin dengan pengikut (Benson, Shamir, 

Avolio & Popper, 2001). Pengajaran merupakan perancangan yang sistematik dan teliti 

pelaksanaan yang menggunakan kaedah dan teknik mengajar yang sesuai seperti 

memberi bimbingan dan motivasi untuk memperoleh ilmu pengetahuan bagi menguasai 

kemahiran yang diperlukan (Peter, Knipe & McEven, 2001; Mohd Nor, 2004; Latip, 

2007). 

Mengikut Sohee, Mclean, Gary & Yang (2008), bimbingan pengajaran adalah 

bimbingan yang berkesan untuk membangunkan kemahiran insan dan akhirnya 

meningkatkan prestasi. Pemboleh ubah bimbingan pengajaran meliputi lima dimensi 

iaitu komunikasi terbuka, pendekatan berpasukan, nilai insan, penerimaan kesamaran 

dan pembangunan guru. 

Komunikasi Terbuka  

Komunikasi terbuka dalam kajian ini bermaksud pegawai SISC+ mempunyai 

kemampuan dalam menerima pandangan dan mampu berbincang.  

Pendekatan Berpasukan  

Dalam kajian ini pendekatan berpasukan bermaksud pegawai SISC+ membuat 

keputusan berdasarkan persetujuan bersama melalui perbincangan.  

Nilai Insan 

Nilai insan dalam kajian ini bermaksud pegawai SISC+ memberi keutamaan terhadap 

keperluan GDB. 

Penerimaan Kesamaran  

Dalam kajian ini penerimaan kesamaran bermaksud pegawai SISC+ mampu menerima 

perbezaan pendapat secara pemboleh ubahtif berhubung PdPc bagi mencari 

penyelesaian. 

Pembangunan Guru 

Pembangunan guru dalam kajian ini bermaksud peranan pegawai SISC+ menjadi contoh 

kepada GDB dalam meningkatkan prestasi mereka.  

Kajian ini merujuk bimbingan pengajaran sebagai bimbingan peribadi yang diberikan 

oleh pegawai SISC+ ketika membimbing guru yang terpilih (GDB). Pemboleh ubah 

bimbingan pengajaran diukur dengan menggunakan instrumen oleh Sohee et al. (2008) 

yang mengandungi lima dimensi iaitu komunikasi terbuka, pendekatan berpasukan, nilai 
insan, penerimaan kesamaran dan pembangunan guru. 

1.9.3 Kepuasan Komunikasi 

Kepuasan komunikasi adalah perkongsian maklumat di antara dua individu atau 

kumpulan untuk mencapai pemahaman umum (George & Jones, 1996), perasaan afektif 

yang dipengaruhi oleh keberkesanan komunikasi dalam organisasi (Morele, 2005). 

Downs dan Hazen, (1977) mendefinisikan kepuasan komunikasi sebagai hubungan 

antara komunikasi dan kepuasan kerja.Kepuasan komunikasi bagi kajian ini merujuk 

kepada kepuasan maklum balas yang diberikan oleh pegawai SISC+ terhadap GDB 

dengan mewujudkan hubungan mesra. Instrumen kepuasan komunikasi yang 

dibangunkan oleh Downs dan Hazen, (1977) diubahsuai dan disesuaikan mengikut 

kehendak GDB dengan lima dimensi terpilih iaitu maklum balas peribadi, iklim 
komunikasi, komunikasi penyelia, kualiti media dan integrasi organisasi.  

Maklum Balas Peribadi  

Maklum balas peribadi dalam kajian ini bermaksud pegawai SISC+ memberi maklum 

balas berkaitan kekuatan dan kelemahan PdPc GDB secara terperinci. 

Iklim Komunikasi  

Iklim komunikasi dalam kajian ini bermaksud pegawai SISC+ mempunyai kemahiran 

dalam menyelesaikan konflik melalui saluran yang sesuai menyebabkan memberi 

keyakinan dan motivasi kepada GDB. 

Komunikasi Penyelia  

Komunikasi penyelia dalam kajian ini bermaksud pegawai SISC+ memberi perhatian 

dalam membimbing secara terbuka dengan kemahiran komunikasi supaya PdPc 

dilaksanakan secara efektif dari semasa ke semasa. 

Kualiti Media 

Dalam kajian ini kualiti media bermaksud pegawai SISC+ mengemukakan laporan 

bertulis terhadap penyeliaan secara bertulis melalui mesyuarat rasmi. 

Integrasi Organisasi 

Integrasi organisasi dalam kajian ini bermaksud pegawai SISC+ menunjuk ajar tentang 

sasaran, dasar, keperluan dan prospek kerjaya selain memaklumkan kemajuan PdPc 

GDB. 

Pemboleh ubah kepuasan komunikasi dalam kajian ini merujuk kepada lima dimensi 

terpilih iaitu maklum balas peribadi, iklim komunikasi, komunikasi penyelia, kualiti 

media dan integrasi organisasi. Bagi kajian ini kepuasan komunikasi dirujuk kepada 

kepuasan yang dicapai oleh GDB untuk meningkatkan kualiti PdP. 

1.10 Kesimpulan 

Bab ini menerangkan tentang latar belakang kepada permasalahan kajian yang menjadi 

minat pengkaji untuk diteroka dan mencari jawapan kepada permasalahan tersebut iaitu 
kualiti guru, bimbingan pengajaran dan kepuasan komunikasi dalam kalangan GDB oleh 

pegawai SISC+ di sekolah rendah Malaysia. Kajian ini melihat hubungan bimbingan 

pengajaran dan kepuasan komunikasi dengan kualiti guru serta kepuasan komunikasi 

sebagai mediator. Pernyataan masalah kajian diterangkan berdasarkan rujukan kepada 

kajian lepas. Bab ini juga mencakupi objektif dan persoalan kajian serta kepentingan 

kajian terhadap teori dan praktis. Berdasarkan kepada ulasan kajian dan teori yang 

dikemukakan, hipotesis kajian dibentuk untuk diuji. Definisi istilah operasional 

berkaitan bimbingan pengajaran dan kepuasan komunikasi dengan kualiti guru juga 

dibincangkan dalam bab ini.  

Bab seterusnya membincangkan penulisan-penulisan lepas dalam kajian ini. Secara 

khusus, bab tersebut membincangkan dan menghuraikan mengenai penulisan kajian 

lepas berkaitan bimbingan pengajaran, kepuasan komunikasi dan kualiti guru. Kepuasan 
komunikasi sebagai mediator juga dihuraikan. 

